Metodoloji izahlar
Əhali  bölməsi əhalinin sayı, cins və yaş tərkibini, doğulanda gözlənilən ömür uzunluğunu, doğulanların, ölənlərin, nikahların, boşanmaların sayını və digər əsas demoqrafik göstəriciləri  əhatə  edir.

Bölmədə digər göstəricilərlə yanaşı, əhalinin demoqrafik xüsusiyyətlərini müəyyənləşdirmək üçün mühüm əhəmiyyət kəsb edən doğumun ümumi və yaş üzrə əmsalları, fertillik əmsalı (nəsilvermə), körpə və 5 yaşadək uşaq ölümü, ana ölümü əmsalları, nikahın və boşanmanın ümumi əmsalları kimi nisbi göstəricilər də yer almışdır.

Doğulanlar və ölənlər haqqında məlumatlar Ədliyyə Nazirliyinin Qeydiyyat şöbələri tərəfindən tərtib edilən doğum və ölüm haqqında aktlarda olan məlumatların statistik cəhətdən hər ay təhlil edilməsi əsasında əldə edilir. Doğulanların sayına yalnız diri doğulanlar daxil edilir.

Doğumun ümumi əmsalı – uşaq doğu​munun intensivliyini müəyyən edən göstəricidir, müəyyən bir müddətdə diri doğulanların sayının əhalinin orta illik sayına nisbəti ilə ölçülür. Əhalinin hər 1000  nəfərinə hesablanır. 

Doğumun yaş əmsalları – təq​vim ili ərzində verilən 15-49 yaş qrupuna aid olan qadınların doğduğu uşaq​ların sayının həmin yaş qrupunda olan qadınların orta illik sayına nisbətini əks etdirir. Doğumun yaş əmsalları əksər halda 5-illik yaş qrupları üzrə hesab​lanır.

Ümumi nəsilvermə (fertillik) əmsalı – ümumi nəsilvermə əmsalı reproduktiv dövr ərzində bir qadı​nın orta hesabla neçə uşaq doğa bildiyini göstərir. 

Bu əmsal doğumun yaş əmsallarının hər yaş intervalının uzun​luğuna vurulub toplanması yolu ilə hesablanır (bir illik əmsallar üçün vuruq birə, beş illik əmsallar üçün beşə və s. bərabərdir). Nəticədə cəm 1000-ə bölünür, yəni bu göstərici orta hesabla bir qadın üçün hesablanır.

Təkrar istehsalın ümumi əmsalı (brutto-təkrar istehsal əmsalı) – bir qadının reproduktivlik dövründə orta hesabla doğduğu qız uşaqlarının sayını və doğulan uşaqların müəyyən vaxtdan sonra yeni valideyn nəs​li ilə əvəz edilməsini gös​tərir. Bu göstəricinin hesablanma​sında ölüm amili nəzərə alınmır, yəni reproduktiv dövrün so​nu​na qədər anaların və doğulan qız uşaqlarının sağ qalma ehtimalı qəbul edilir. 

Əhalinin təkrar istehsalının brutto-əmsalı doğumun nəsil​vermə əmsalı kimi hesablanır, lakin ondan fərqli olaraq he​sab​lamada yalnız qızlar nəzərə alınır.

Adətən doğulan qızların xüsusi çəkisi qadınların bütün yaşla​rında təqribən  0,488-ə bərabər götürülür. 

Təkrar istehsalın ümumi əmsalı (netto-təkrar is​tehsal əmsalı) – brutto-təkrar isteh​sal əmsalın​dan fərqli olaraq, netto təkrar istehsal əm​salının hesablanmasında ölüm amili nəzərə alınır (həyat cəd​vəllərindən istifadə olunur). Net​to təkrar istehsal əmsalı ana nəslinin qızların analıq yaşına çataraq yeni nəsil ilə əvəz olunmasını xarakterizə edir. Adətən əmsal orta hesabla bir qadın üçün hesablanır. Bu göstərici 1000 qadın üçün də hesablana bilər. 

Əgər bu əmsal 1,0-ə bərabərdirsə, onda doğum və ölüm nis​bətləri əhalinin sadə təkrar istehsalını təmin edir. Əgər netto-təkrar istehsal əmsalı 1,0-dən az və ya çoxdursa, bu o deməkdir ki, əhalinin təkrar istehsalı daralmış (yəni uşaq nəslinin sayı valideyn nəslinə nisbətən azlıq təşkil edir) və ya geniş (sayca uşaq nəsli valideyn nəslinə nisbətən çoxluq təşkil edir) təkrar istehsaldır.

Doğum zamanı ananın orta yaşı – doğum zamanı ananın orta yaşı cari ildə uşaq doğan bütün qadınların yaşlarının orta ədədi qiymətinin doğumun yaşlara görə əmsalına vurulması ilə təyin edilir. Praktiki olaraq, ananın orta yaşının kəmiyyəti təxminən stabil əhali nəsli​nin orta uzunluğuna bərabərdir. Bu modelin xarakteristikası kimi ananın orta yaşı əhalinin təkrar istehsalının netto-əmsalı və sabit əhalinin orta illik artım əmsalı ilə funksional olaraq asılıdır.

Rəsmi qeydə alınmamış nikahdan doğulanlar – uşağın doğulması haqqında qeydiyyat aktlarında ata haqqında məlumatlar ata və ananın birgə ərizəsi, yaxud da atalıq faktının təyin olunması haqqında məhkəmənin qərarı (bu barədə doğum haqqında aktda müvafiq qeydlər edilir) ilə müəyyənləşir və qeydiyyat aparılır. Qeydə alınmamış nikahdan doğulan uşaqların sayının xüsusi çəkisi onların sayının bütün diri doğulan uşaqların sayına bölünməsi yolu ilə hesablanır və faizlə ölçülür.

Ölümün ümumi əmsalı – əhali ara​sında ölümün intensivliyini müəyyən edən göstəricidir. Təqvim ilin​də, müvafiq olaraq ölənlərin sayının əhalinin orta illik sayına nisbətidir, əhalinin hər 1000 nəfərinə hesablanır.

Ölümün yaş əmsalları – təqvim ilində hər bir yaş qrupunda ölümün orta səviyyəsini xarakterizə edən bu əmsal təqvim ili ərzində müəyyən yaşda ölənlərin sayının cari qiymətləndirmə yolu ilə həmin yaşdakı əhalinin orta illik sayına nisbəti kimi hesablanır.

Körpə ölümünün əmsalı – bir yaşa qədər uşaqların ölümünü səciyyələndirir. Körpə ölümünün səviyyəsi ölümün ümumi əmsalından fərqli olaraq bir yaşa qədər körpələrin ölüm hallarının onların orta illik sayına nisbəti kimi deyil, diri doğulanların ümumi sayına nisbəti ilə hesablanır.

Belə hesablama həmçinin 5 yaşa qədər (0-4 yaş qrupu) üçün də hesablanır və uşaq ölümünün səviyyəsini müəyyən edir.
Ana ölümünün əmsalı – 100 000 diri doğulana nisbətən müəyyən edilir.

Ölümün səbəbləri haqqında məlumat mənbəyi ölüm haqqında tibbi şəhadətnamələrdə olan qeydlərdir. Bu şəhadətnamələr ölümə səbəb olmuş xəstəliyə, bədbəxt hadisəyə, qətlə, intihar və digər xarici təsirə (qanunla nəzərdə tutulmuş əməliyyatlar nəticəsində zədələnmələr, təsadüfi və ya qərəzli xarakter daşıması dəqiqləşdirilməmiş zədələnmələr, hərbi əməliyyatlar nəticəsində zədələnmələr) görə həkim tərəfindən tərtib olunur. Bu cür qeydlər ölüm haqqında qeydiyyat aktlarında ölümün səbəblərini göstərmək üçün əsasdır.

Ölüm səbəblərinin kodlaşdırılması və məlumatların işlənməsi ölümün səbəblərinin Xəstəliklərin Beynəlxalq Təsnifatının X baxışı (XBT-X) əsasında aparılır.

Ölümün səbəblərinə görə ölüm əmsalları – göstərilən ölüm səbəblərindən il ərzində ölənlərin sayının bu yaşda əhalinin orta illik sayına bölünməsi yolu ilə təyin edilir. Ölümün ümumi və yaş əmsallarından fərqli olaraq, əhalinin 100 min nəfərinə, 1 yaşadək uşaqlar üçün isə 10 min nəfər diri doğulana görə hesablanır. Əhalinin yaş tərkibində müxtəlifliyin təsirini aradan qaldırmaq üçün ölümün standartlaşdırılmış əmsalları hesablanır.

Doğulanda gözlənilən ömür uzunluğu (0 yaş üçün) – doğulanların hər birinin orta hesabla yaşaya biləcəyi illərin sayını göstərir.  Burada doğulanların bütün ömrü boyu ölümün səviyyəsinin hər yaş qrupu üzrə göstəricinin hesablandığı ildəki səviyyədə də​yişməz qalacağı şərti qəbul edilir. Doğulanda gözlənilən ömür uzunluğu həyat cədvəllərinin hesablanması nəticəsində alınır. 

Təbii artımın əmsalı – əhalinin təbii artımı nisbi göstəricilərlə də səciyyələndirilə bilər. Əhalinin təbii artımının əhalinin orta illik sayına bölünməsi ilə və ya doğumun və ölümün ümumi əmsal​larının fərqi ilə əhalinin hər 1000 nəfərinə hesablanır.
Nikah - kişi və qadının bir-birinə və uşaqlara qarşı hüquq və vəzifələrini müəyyənləşdirən münasibət formasıdır. Ər və arvad arasında hüquqi münasibət, onların nikahlarının Ədliyyə Nazirliyinin Qeydiyyat şöbələrində qeyd etdirilməsidir.

Əhalinin təbii hərəkətinin cari statistikası yalnız hüquqi cəhətdən qeyd olunmuş nikahları nəzərə alır. Əhalinin siyahıyaalınmasında isə rəsmi qeydə alınıb-alınmamasından asılı olmayaraq, faktiki nikahda olanlar hesaba alınır.

Nikahın ümumi əmsalı – qeydə alınmış nikahların sayının əhalinin orta illik sayına olan nisbətidir, əhalinin hər 1000 nəfərinə hesablanır. 

Boşanma (nikahın pozulması) – birlikdə yaşayan ər-arvadın nikahlarının son hüquqi ləğvi tərəflərə təkrar nikaha daxil olmaq hüququ verir. Nikah boşanma faktı Ədliyyə Nazirliyinin Qeydiyyat şöbələrində qeydiyyata alındıqdan sonra pozulmuş hesab olunur.  

Boşanmanın ümumi əmsalı – gös​tərilən dövr ərzində boşanma saylarının həmin dövr ərzində əha​linin orta illik sayına nisbətidir. Əhalinin hər 1000 nəfərinə hesablanır.

Nikaha daxil olmanın orta yaşının hesablanması – hər bir yaş üzrə nikaha daxil olan kişilərin sayını həmin yaşa vurduqdan sonra alınan nəticələrin cəmini, nikaha daxil olan kişilərin ümumi cəminə bölməklə əldə edilir. Bu göstərici qadınlarda da analoji üsulla hesablanılır.

Səhiyyə bölməsi qadınlar və kişilərin sağlamlığının vəziyyətini əks etdirir. Xəstəliklərin ayrı-ayrı növləri ilə xəstələnmə iki əsas göstərici ilə xarakterizə edilir: “Qeydə alınmış xəstələrin sayı” və “Həyatında ilk dəfə diaqnozu müəyyənləşdirilmiş xəstələrin sayı”. Onlar yaş qrupları, xəstəliklərin ayrı-ayrı növləri bölgüsündə göstərilmişdir. Habelə peşə xəstəlikləri nəzərə alınmışdır. Qadınların hamiləlik və doğuş dövründə sağlamlığını xarakterizə edən göstəricilər xüsusi qrupa ayrılır. 

İnformasiya mənbəyi Azərbaycan Respublikası Səhiyyə Nazirliyidir.

Sosial təminat  bölməsində əhalinin əlillik vəziyyəti, pensiya, müavinət, təqaüd və ünvanlı dövlət sosial yardımı haqqında məlumatlar xarakterizə olunur. 
Pensiyaçılar – Azərbaycan Respublikasının “Əmək pensiyaları haqqında” Qanununda nəzərdə tutulmuş şərtlər daxilində hesabat ilinin əvvəlinə yaşa, əlilliyə və ya ailə başçısının itirilməsinə  görə  hər ay  pul vəsaiti  şəklində maddi təminat alan şəxslərdir. 

Təyin olunmuş aylıq pensiyaların orta məbləği – təyin olunmuş aylıq pensiyaların ümumi  məbləğini sosial müdafiə orqanlarında qeydiyyatda olan pensiyaçıların sayına bölməklə müəyyən edilir.

Ünvanlı dövlət sosial yardımı – aztəminatlı ailələrə dövlət tərəfindən göstərilən pul yardımıdır. 

Aztəminatlı ailə – orta aylıq gəliri hər bir ailə üzvü üçün ehtiyac meyarı məcmusundan aşağı olan ailədir. 

Ehtiyac meyarı – əhalinin əsas sosial-demoqrafik qrupları üzrə yaşayış minimumundan asılı olaraq ünvanlı dövlət sosial yardımının təyin edilməsi məqsədilə dövlət büdcəsi ilə birgə hər il üçün təsdiq olunan həddir.

İnformasiya mənbəyi Azərbaycan Respublikasının Sosial Müdafiə Fondu və Əmək və Əhalinin Sosial Müdafiəsi Nazirliyidir.

Təhsil bölməsində təhsilin müxtəlif mərhələlərində təhsil prosesinin təmin edilməsini xarakterizə edən göstəricilər əks etdirilir. Məktəbəqədər təhsil, ümumi təhsil, ilk peşə-ixtisas təhsili, orta ixtisas və ali təhsil (bakalavriat, magistratura və doktorantura) ardıcıl olaraq nəzərdən keçirilir. Təhsilin hər dərəcəsi həm lazımi şərtlər (müəllimlərin sayı və tərkibi), həm də təhsil prosesinin gedişi nöqteyi-nəzərindən (təhsil müəssisəsinə qəbul edilən şəxslərin sayı, təhsil alanların sayı, məzunların sayı) təsvir olunur. Göstəricilər Azərbaycanın ərazisi, yaş qrupları, təhsilin növləri və müddəti, hazırlıq istiqamətləri (orta ixtisas və ali təhsil üçün) və s. bölgüsündə verilmişdir.

Təhsil müəssisələrinin buraxılışı - təhsil müəssisələrində tədris kursunu tam başa vurmuş və müvafiq təhsil (ixtisas) almış şəxslərin sayıdır.

İnformasiya mənbəyi Azərbaycan Respublikası Dövlət Statistika Komitəsi və Təhsil Nazirliyidir.   

Elm bölməsində tədqiqat və işləmələrlə məşğul olan heyətin, tədqiqatçıların sayı, elmi-tədqiqat bölmələrinin ştatında olmayan, lakin tədqiqat və işləmələri yerinə yetirən, ali təhsil müəssisələrində çalışan elmi pedaqoji işçilərin sayı haqqında göstəricilər verilmişdir. 

Cinayətkarlıq bölməsində cəmi qeydə alınmış cinayətlər, cinayət törətmiş şəxslər, məhkum olunanlar, eləcə də 14-17 yaşlı uşaqlar tərəfindən törədilən cinayətlər və 14-17 yaşlı məhkumlar haqqında göstəricilər verilmişdir. 

Bölmədə Azərbaycan Respublikası Daxili İşlər və Ədliyyə Nazirliklərinin məlumatlarından istifadə edilmişdir. 

Əhalinin vaxt büdcəsindən istifadəsi Azərbaycanda vaxt büdcəsinin tədqiqatı Dövlət Statistika Komitəsi tərəfindən müxtəlif dövriliklərlə 1972-1990-cı illər arasında aparılmışdır. 1990-cı ilin məlumatları Azərbaycanın müxtəlif regionlarında 1625 ev təsərrüfatını sorğu etmək yolu ilə əldə edilmiş, 2008-ci ildə isə 3910 ev təsərrüfatında seçmə qayda ilə 9633 şəxsin bütün il boyu fərdi sorğusu əsasında həyata keçirilmişdir. Seçmə tədqiqat İsveçin Beynəlxalq Əməkdaşlıq və İnkişaf Agentliyinin texniki yardımı ilə Azərbaycan Respublikasının Dövlət Statistika Komitəsi və İsveçin Mərkəzi Statistika Bürosu arasında əməkdaşlıq çərçivəsində həyata keçirilmişdir. Tədqiqat zamanı Avropa Statistika Təşkilatının (Avrostat) Avropa Birliyi ölkələri üçün tövsiyə etdiyi Avropa Uyğunlaşdırılmış Vaxtdan İstifadə Sorğusu (HETUS) metodologiyasından istifadə olunmuşdur. 

Əhalinin vaxt büdcəsindən istifadəsi amili müasir dövrdə insan inkişafının mühüm göstəricilərini özündə əks etdirən aktual sosioloji tədqiqatdır və onun mahiyyətini təsnifləşdirərkən, əsas etibarı ilə əhalinin məşğulluğunu və vaxt büdcələrinin bölgüsünü təsbit etmək mümkündür. Tədqiqat insanların inkişafı, onun fiziki cəhətdən təkmilləşməsi və mənəvi zənginləşmə ölçüsü olmaqla, demoqrafik qruplar arasında vaxtdan istifadənin fərqini müəyyən etməyə və həyat səviyyəsini xarakterizə edən əsas göstəricilərdən biri olan asudə vaxtdan əhalinin necə istifadə etdiyini öyrənməyə imkan verir. Bu baxımdan keçid dövrünü yaşayan ölkələrin iqtisadi rayonları üzrə fərqlərin və gender aspektlərinin öyrənilməsinin xüsusi əhəmiyyəti vardır. 

Vaxtdan istifadə – gün ərzində müxtəlif fəaliyyətlərə sərf olunan orta vaxt (saat və dəqiqələr). Bütün istirahət və bayram günləri də sorğuya daxil edilir. Göstəricilər 16 və yuxarı yaşlı məşğul, işsiz və iqtisadi cəhətdən qeyri-fəal əhalini əhatə edir.

Məşğulluq və işsizlik bölməsində məşğul və işsiz əhali haqqında göstəricilər verilmişdir. 

İqtisadi fəal əhali (işçi qüvvəsi) məşğul və işsiz əhalinin ümumi sayını əhatə edir.

Məşğul əhaliyə - muzdla işləyənlər və özüməşğul əhali daxildir, o cümlədən sahibkarlar, fərdi qaydada iqtisadi əmək fəaliyyəti ilə məşğul olanlar, istehsalat kooperativlərinin üzvləri və ailə müəssisəsində əməyi ödənilməyən işçi kimi əmək fəaliyyəti ilə məşğul olanlar aid edilirlər.
İşsizlərə - işi olmayanlar, iş axtarmaqla məşğul olanlar və müəyyən vaxt ərzində işə başlamağa hazır olanlar aid edilirlər.

İşsizliyin səviyyəsi - işsizlərin ümumi sayı iqtisadi fəal əhalinin ümumi sayına nisbəti, faizlə.

Muzdla işləyənlər – işəgötürənlə 15 və yuxarı yaşda olan şəxs arasında əmək fəaliyyətinin şərtləri barədə əmək müqaviləsi bağlamış və bunun əsasında gördüyü işə görə əmək haqqı alanlar muzdlu işçi sayılırlar.

Məşğulluq xidməti orqanlarında qeydə alınmış işsizlərin sayı və tərkibi ölkədə qanunvericiliyə uyğun olaraq müəyyən edilmiş rəsmi işsizlərin sayını səciyyələndirir.

Dövlət qulluğunun vəzifələrini tutmuş işçilər - Azərbaycan Respublikası Prezidentinin  2003-cü il 4 avqust tarixli 911 nömrəli Fərmanı ilə təsdiq edilmiş inzibati və yardımçı vəzifələrin Təsnifat Toplusu əsasında dövlət qulluğu keçən qulluqçuların yaş tərkibi, cins və vəzifələr üzrə bölgüsü əks olunur.

